
Халқымыздың сонау ғасырлар қойнауынан ата-бабаларымыз көзінің қарашығындай сақтап, 

кейінгі ұрпаққа аманат етіп жеткізіп берген рухани құндылықтарымыздың бірі жəне бірегейі 
дəстүрлі музыкалық өнеріміз екені белгілі. Сол дəстүрлі өнерімізден ойып тұрып орын алатын 
саласы – қаншама мың күйлерді, қаншама халық шығармаларын, халық арасынан шыққан 
композиторлар мен орындаушылар шығармашылығын қамтитын аспаптық музыкамыз. Қазіргі 
таңда бұл аспапты музыка саласы кеңінен тарап, бүгінгі мəдениетімізде кең қолданысқа ие болып 
отыр. Аспаптық музыкамызда өзіміздің ұлттық халық аспаптарымыздың, соның ішінде халық 
арасында кең тараған, бертін келе ұмыт болып, тек ХХ ғасырларда қайта жаңғырып, жетілдіріліп, 
тыңдаушысымен қайта қауышқан фольклорлық аспаптарымыздың алатын орны ерекше.  

Бұл фольклорлық аспаптарды зерттеу жөнінде сөз қозғаған кезде, əрине, ең бірінші тілге тиек 
етіп сүйенеріміз зерттеуші-этнограф, профессор Болат Шамғалиұлы Сарыбаевтың еңбектері болып 
табылады. Аспаптану ғылымы Қазақстанда тек 1964 жылдан бастап қана қолға алына бастады. 
Ұзақ уақыт халық тұрмысында тек домбыра, қобыз, сыбызғы аспаптары ғана қолданылып, 
аспаптардың не бары төрт түрі ғана белгілі болып келген. ХІХ ғасырдың ортасында белгілі 
этнограф-ғалым Шоқан Уəлиханов өз еңбектерінде көне аспаптардың халық тұрмысында 
қолданылмай, соның салдарынан көптеген халқымыздың əн-күйлерінің орындалмай жүргендігі 
туралы жазған болатын. Көне музыкалық аспаптардың пайда болуы, дамуы, олардың түрлі 
ерекшеліктері туралы жазылған ғұлама ғалым Əл-Фарабидың еңбектеріне, белгілі зерттеуші 
Шоқан Уəлихановтың жəне басқа да ХҮІІІ ғасырда қазақ даласын зерттеуге ағылған саяхатшы-
ғалымдар еңбектеріне сүйене отырып, Болат Сарыбаев қазақ халқының ұмыт болған көне 
аспаптарын зерттеуге білек сыбана кіріседі. Əртүрлі əдебиеттерде келтірілген деректерге, халық 
арасындағы аңыз əңгімелерін арқау ете отырып, іздестіру жұмыстарын белсенді түрде жүргізіп, 
мұражайдағы бұйымдарды саралап, экспедицияларға шығу нəтижесінде жетіген, сазсырнай, 
тұяқтас, қоңырау сияқты көптеген аспаптарды тауып, оларды қайта өңдеп, дамытып, түрлі оркестр, 
ансамбль құрамдарына қосып, тыңдаушысымен қайта қауыштырады. Осындай ізденістің 
барысында белгілі болған аспаптар саны жиырма тоғызға жетті. 

Болат Сарыбаев өзінің «Қазақтың музыкалық аспаптары» еңбегінде музыкалық аспаптарды 
былайша жіктейді:  

«1) үрлеп тартылатындар; 
2) ішекті; 
3) мембраналы; 
4) сым тілшелі; 
5) сілкіп ойналатындар» [1, 58] 
Ішекті аспаптардың өзін шертіп ойналатындар жəне қияқпен ойналатындар деп екі топқа 

бөледі. Ішекті аспаптардың шертіп ойналатын тобына жататын көп ішекті аспабымыз – жетіген 
аспабы. Жалпы шертіп ойналатын аспаптардың ең көне түрлерінің даму тарихы күні бүгінге дейін 

бізге беймəлім болып отыр. Бұл саланы зерттеушілер тек əртүрлі болжамдарға ғана сүйене алады. 
ХVІІІ ғасырдың ғалымдарының еңбектерінде садақ түріндегі көне аспаптан қыл қобыз пайда 
болған болуы мүмкін деген деректер де кездеседі.  

Жетіген аспабының пайда болу жəне даму уақыты, таралу жолдары туралы нақты деректер 
жоқ болғандықтан, ерте заманда арғы аталарымыз мекендеген тарихи жерлерінде көп ішекті 
аспаптардың қолданылғаны айтылған ғалымдардың деректеріне сүйене отырып, жетігеннің арғы 
тегі сол заманнан бастау алатынын пайымдауға болады. Ол деректерде б.з.д. 3000 жылдары өмір 
сүрген Шумер елінде, Көне Хорезмде кифара қатарлы аспаптар, б.з.д. V-ІV ғасырларда Пазырық 
қорғанында екі ішекті арфа тектес музыка аспаптары болғандығы көрсетіледі. [2, 3] 

Уақыт өте келе бұл көп ішекті аспаптар əртүрлі даму сатыларынан өтіп, кейбір халықтарда 
кемелденген ұлттық аспаптарына айналып, кейбір халықтарда көне құрылымы ғана сақталып, ал 
енді бір халықтарда сұраныстан шығып, мүлде ұмыт болған. Бұл аспаптардың құрылымы, 
орындаушылық əдіс-тəсілдері əр халықтың шығармашылық ерекшеліктеріне орай бейімделіп, 
жаңарып, дамытылып, түрлі өзгерістерге ұшырап отырады. Осылайша көне заманғы арфа тектес 
аспаптар бірнеше топтарға жіктеле бастайды: «1) тік ұстап ойналатын аспаптар – арфа тектес; 2) 
таяқшамен ұрғылап ойналатын аспаптар – цимбала тектес; 3) орындаушы алдына жатқызып, 
саусақтарымен іліп ойнайтын аспап түрлері – цитра тектес». [2, 3] Қазақ халқының көп ішекті 
жетіген аспабы да осы цитра тектес аспаптар қатарына жатқызылады.  

Көп ішекті цитра тектес аспаптарды зерттеген ғалымдар бұл аспаптардың құрылымы мен 
əуездік сипаттарын салыстыра келе, Азия елдері мен түркі халықтарының көп ішекті аспаптарына 
ұқсас жəне ол аспаптардың пайда болу, таралу жолдары бір болғандығын топшылайды. Азия 
елдерінің бірқатар халықтарында бұл аспаптар əр халықтың өзіндік əуендерін ғана емес, 
классикалық шығармаларды да орындайтын жітік қалыптасқан музыкалық аспапқа айналды. Бұл 
аспаптар қатарына қытайдың цинь, гучжен аспаптарын, жапонның кото аспабын, корейдің каягым 
аспабын, вьетнамның данчань аспабын жатқызуға болады. Түркі халықтары арасында көне 
аспаптарын осы күнге дейін өзгеріссіз сақтап қалған халықтар да бар. Атап айтсақ, хакастарда – 
чатхан, тувалықтарда – чадаган, тофыларда – чаттыган, татарларда – етиген, башқұрттарда – чанза 
аспаптары. Монғол халқының ятага аспабы қазіргі кезде жетік дамыған музыкалық аспаптары 
болып отыр. 

ХVІІІ ғасырдағы орыс саяхатшылары Лепехин И., Паллас П., Георги И., Рычков П. сияқты 
зерттеушілердің жазбаларынан түркі халықтары арасында қолданған көп ішекті шертпелі көне 
аспаптар туралы деректерді жиі кездестіруге болады. Саяхатшылар көп жағдайда қазақ ауылдарын 
да аралап көрген.  

Сол этнографиялық мақалалардың бірінде: «Джатаган» деген атау аспапқа тағылған жеті 
ішекке байланысты алынған, өйткені «джаты» – жеті деген сөз. Ол үшін ұңғылап жасалған ағаш 
жəшік сияқты, ұзындығы – бір жарым аршын шамасында, ені – аршынның төрттен біріндей, ал 
биіктігі екі вершокқа жетеді, ұзын əрі кең бүйірлі жағы ашық қалдырылған, екінші бүйір жағы 
жабық. Жабық бүйірге жуандығы əртүрлі сым ішектер тағылады, олардың əрқайсысының астында 
екі тиектен болады. Ойнау кезінде жіңішке ішектерді бері қаратып қояды да, оны екі қолымен 
ұрғылайды, бір қолымен дауысқа ыңғайлай шертеді де, екіншісімен тиектен біршама жерден 
мұңды, əрі дірілдеп шығатын дауысты келтіреді». [1, 109] 

Б.Сарыбаев өз еңбегінде саяхатшылардың ХVІІІ ғасырдың екінші жартысында кездестірген 
жетігендерінің кейбір түрлері тіптен қара дүрсін екендігін жазады. Академик П.Паллас солардың 
бірі туралы былай деп жазған: «Аталмыш аспап шағын шырша жəшігінен тұрады, оның түбі ғана 
бар, оған жуандықтары əртүрлі алты сым ішектері ешқандай құлақсыз-ақ керілген». Ертеде 
көптеген үй жабдықтары, музыка аспаптары, солардың ішінде жетіген де тұтас ағаштан ойып 
жасалатын болған. Мұндай жетігенде құлақ, қақпақ дегендер болмаған. Ішектер аспаптың сырт 
жағына қолмен керіліп байланған. [1, 109] 

Сонымен қатар, жетіген туралы деректер басқа да көптеген саяхатшылардың мақалаларында 
келтірілген. Этнограф-саяхатшылардың еңбектерінен жетіген аспабы еліміздің кейбір 
аймақтарында ХІХ ғасырдың ортасына дейін қолданысқа ие болғанын байқаймыз. Одан кейін 
шамамен жүз жылға жуық уақыт қолданыстан шығып, ұмыт болған. Халық тұрмысында 
сұраныстан қалып, жоғалған бұл аспапты халқына қайтаруда ұшан-теңіз еңбек сіңірген Болат 
Сарыбаев болды. Ол 1966 жылы Өзбек ССР-нің Бұқар облысындағы Тамды ауданына барған 

экспедициясында жергілікті домбырашы Жақсылық Елеусіновтың аузынан жетігеннің пайда 
болуы туралы көне аңыздың бір нұсқасын жазып алады. 1818 жылғы «Сибирский вестник» 
журналындағы мақалада жетіген аспабының суреттелуі бойынша Оразғазы Бисембаевқа өзі айтып 
отырып, 1966 жылы алғаш жетіген аспабын қайта жасатады. Бұл алғашқы нұсқадағы жетігеннің 
ішек саны 13 болып, одан 20 дыбыс алынды, диапазоны бір жарым октаваны құрады. Ішектерді 
екіге бөлетін ортадағы тиектің көмегімен əр ішектен екі дыбыстан алынатын болды. Сол қолдың 
ойыны соль дыбысынан до-диезге дейінгі төменгі диапазонды қамтыса, оң қол ойыны 1-октаваның 
ре дыбысынан 2-октаваның ре дыбысына дейінгі аралықты қамтиды. Ішектердің құлақ күйлері 
құлақтарын бұрау арқылы жəне тиекті жылжыту арқылы келтірілді. 

Жетігеннің жетілдіріліп, екінші рет жасалған нұсқасына едəуір өзгерістер енгізілді. Даусы 
күшейтіліп, біршама əуездене түсті. Шанағы 180 мм-ге ұзартылып, соның нəтижесінде даусы 
жақсартылды. 

Үшінші рет жасалған жетігеннің диапазоны екі октаваға жетті. Дыбыс қатарының төменгі 
бөлігіне бес ішек қосылып, шанақтың енін кеңейту нəтижесінде даусы күшейеді. Дыбыс қатарлары 
хроматикалық түрде болды. Осы үлгідегі жетігенді 70-жылдары алғаш сахнаға алып шығып, əн-
күйлер орындап, халыққа ұсынған Т.Сарыбаев пен Қ.Мақанов болды. 80-жылдардан бастап 
Құсайынов Е., Жақыпбек Н., Меркеева С., Қылышбаева Ш. сияқты орындаушылар жетіген 
аспабын кеңінен насихаттады. Бұл аспап түрінің қыр-сырын зерттеп, дəстүрлі əн-күйлерді 
лайықтап, орындаушыларға бағыт-бағдар берген өнер зерттеушісі А.Райымбергенов болды. 
Репертуары кеңейіп, орындаушылары көбейген жетіген аспабы фольклорлық ансамбль, оркестр 
құрамдарында, жеке орындаушылық аспап ретінде де қолданыла бастады. 

2002-2003 жылдары Алматы қаласындағы К.Байсейітова жəне А.Жұбанов атындағы 
Республикалық дарынды балалар мектептерінде көне аспаптардан алғаш факультативтік сыныптар 
ашылды. Құрманғазы атындағы Қазақ ұлттық консерваториясында Халық музыкасы факультетінің 
деканы, ҚР еңбек сіңірген қайраткері, профессор Сахарбаева Карима Сүндетқызының 
жетекшілігімен жетіген сыныбы алғаш рет мамандық ретінде ашылып, оқытыла бастады.  

Қазіргі таңда, жетіген аспабының зерттелуіне шынайы ден қойып, осы аспапты жетілдіріп, ары 
қарай дамытуға зор үлес қосып, оған дəстүрлі əн-күйлерді, сонымен қатар шетелдің классикалық 
шығармаларын лайықтап, жетігенді үйрету əдістемесін жасақтап, оқулық құрастырып, аянбай 
еңбек етіп жүрген – консерваторияның оқытушысы, өнер зерттеушісі Н.Жақыпбек. Ол жетігеннің 
құрылымдық ерекшеліктерін барынша зерттеп, орындаушылық мүмкіншіліктерін кеңейту 
мақсатымен бұл аспапқа тəжірибелер жүргізіп, жан-жақты ізденіс үстінде жүр. Болат Сарыбаев өз 
еңбегінде: «Жетігенді одан əрі жетілдіре беруге болады. Жетігеннің прима, альт, тенор жəне бас 
түрлерін жасау – қолдан келетін іс» деп айтқан болатын. Осы бір мақсатты басшылыққа ала 
отырып, музыка аспаптарының шебері Н.Абдрахмановпен бірлесіп, өзі қадағалап жүріп жетігеннің 
бас түрін жасатып шығарды.  

ХХ ғасырдың орта кезінен кері жаңғыртылып, қолға алына бастаған жетіген аспабымызға елу 
жылдан астам уақыт ішінде көптеген өзгерістер енгізіліп, диапазоны кеңіп, репертуары да 
молайып, біршама жетілдірілді. Халық арасында, соның ішінде, кейінгі жастар арасында зор 
сұранысқа ие болып, жетігенді меңгеруге деген құштарлық артып отыр. Десек те, жетіген қазіргі 
таңда домбыра, қобызымыз сияқты толыққанды жетілген, нақты бір жүйеге келтірілген аспап 
ретінде толық өз деңгейіне жете алмай отыр. Атап айтсақ, диапазоны жағынан да, құрылымдық 
ерекшелігі жағынан да əлі де толық зерттеуді, тұрақты бір жүйені қалыптастыруды қажет етеді. 
Кейбір шығармаларды, əсіресе, классикалық шығармаларды ойнаған кезде кездесетін кездейсоқ 
белгілерді (диез, бемоль) алу əлі күнге дейін қиындық тудырады. Қорыта келгенде, ендігі мақсат 
аталған проблемаларды шешу жолдарын іздестіріп, жетіген аспабын жан-жақты жетілген, 
толыққанды қалыптасқан аспаптар қатарына көтеру мəселесі болып отыр. 

Асылай АПЕНОВА 
 

К ВОПРОСУ ИССЛЕДОВАНИЯ РАЗВИТИЯ КАЗАХСКОГО ИНСТРУМЕНТА ЖЕТЫГЕН 
 

Резюме 
 
В данной статье рассматриваются вопросы происхождения казахского многострунного инструмента жетиген, его 

сходства с инструментами других народов. 
 
Ключевые слова: жетыген, инструментальная музыка, фольклорные инструменты, цитра, исполнители на 

жетыгене, классификация музыкальных инструментов. 
 

Asylay APENOVA 
 

RESEARCH ON THE ISSUE OF ZHETYGEN KAZAKH INSTRUMENTS 
 

Summary 
 
This article describes the issues about zhetigen, kazakh polychord instrument, about its similarities with instruments of other 

nations and about its investigations. 
 
Keywords: zhetygen, instrumental music, folk instruments, zither, zhetygen performers, classification of musical 

instruments. 

